
ABSTRAK 

Kajian ini bertujuan membangunkan kit pembelajaran Mathematics-Physics Linear 
Equation Colour Table (M-PECT) yang boleh memudah cara pembelajaran tentang 
perhubungan antara dua pemboleh ubah bagi suatu persamaan linear Fizik dan menilai 
kebolehgunaannya dari perspektif murid tingkatan empat. Kajian ini menggunakan reka 
bentuk penyelidikan pembangunan berasaskan model reka bentuk instruksional 
ADDIE. Selain mengintegrasikan teori pembelajaran konstruktivisme dan teori 
kecerdasan pelbagai, kit ini turut mengintegrasikan penggunaan perwakilan pelbagai 
dalam reka bentuknya. Sampel kajian terdiri daripada 15 orang murid Fizik tingkatan 
empat dari sebuah sekolah aliran perdana kategori luar bandar di daerah Batang Padang, 
Perak yang dipilih melalui teknik pensampelan rawak mudah. Kebolehgunaan kit M-
PECT diukur menggunakan borang soal selidik skala Likert lima mata yang diadaptasi 
dan diubahsuai daripada soal selidik Usefullness, Satisfaction and Ease of Use (USE 
questionnaire). Instrumen ini mengandungi 30 item dan empat konstruk 
kebolehgunaan. Data kajian dianalisis menggunakan statistik deskriptif iaitu dengan 
menghitung Indeks Kesahan Kandungan (CVI), nilai min dan sisihan piawai. Tiga 
orang pakar bersetuju bahawa kit M-PECT mempunyai kesahan kandungan yang tinggi 
dengan nilai Content Validity Index, CVI=1. Data kebolehgunaan pula menunjukkan 
responden bersetuju bahawa kit M-PECT adalah sesuai digunakan dari konstruk 
kebergunaan (M=4.07, SP=0.53), mudah digunakan (M=4.00, SP=0.54), mudah 
dipelajari (M=3.98, SP=0.60) dan kepuasan (M=4.17, SP=0.52). Kesimpulannya, 
kajian ini berjaya membangunkan kit M-PECT yang mempunyai kesahan yang tinggi. 
Dari aspek kebolehgunaan kit, murid Fizik tingkatan empat bersetuju bahawa kit M-
PECT adalah sesuai digunakan. Implikasinya, kit M-PECT boleh digunakan sebagai 
bahan bantu belajar yang mampu membantu murid mengenal pasti dan menyatakan 
hubung kait antara dua pemboleh ubah bagi suatu persamaan linear Fizik. Dengan 
menggunakan kit ini, secara eksplisitnya guru turut mengintegrasikan penggunaan 
perwakilan pelbagai seperti perwakilan persamaan Matematik, lisan/teks, jadual dan 
graf dalam pengajaran dan pembelajaran Fizik. 

DEVELOPMENT AND THE USABILITY OF MATHEMATICS-PHYSICS 
LINEAR EQUATION COLOUR TABLE (M-PECT) KIT AMONG THE 

FORM FOUR PHYSICS STUDENTS 

ABSTRACT 

The aims of this research were to develop a Mathematics-Physics Linear Equation 
Colour Table (M-PECT) learning kit that can facilitate the learning of the relationship 
between two variables in Physics linear equations and to evaluate its’ usability from the 
perspective of form four students. This study used developmental research design and 
based on ADDIE instructional design model. In addition to integration of the 
constructivist learning theory and multiple intelligences theory, this kit also integrated 
multiple representations in its design. The samples were 15 form four Physics students 
from a rural daily school in the district of Batang Padang, Perak who were selected 
using the simple random sampling technique. The usability of the M-PECT kit was 
measured using a five-point Likert scale instrument which adapted from the Usefulness, 
Satisfaction and Ease of Use (USE) questionnaire. The instrument consists of 30 items 
with four usability constructs. The data were analysed by calculating the Content 
Validity Index (CVI), mean score and standard deviation. Three experts agreed that M-
PECT kit has a high content validity index with CVI=1. The usability data show the 
students agreed that M-PECT kit was suitable for learning with the mean score for the 
constructs of usefulness (M=4.07, SD=0.53), ease of use (M=4.00, SD=0.54), ease of 
learning (M=3.98, SD=0.60) and satisfaction (M=4.17, SD=0.52). In conclusion, the 
study successfully developed a satisfactorily valid and usable M-PECT kit. The 
implication is that the M-PECT kit can be used as a learning aid that can facilitate 
students to identify and determine the relationship between two variables in a Physics 
linear equation. By using this kit, teachers will explicitly integrate multiple 
representations such as Mathematical equation, oral/text, table and graph 
representations in the teaching and learning of Physics. 

BAB 1  

PENDAHULUAN 

1.1 Pengenalan 

Pelan Pembangunan Pendidikan Malaysia (PPPM) 2013-2025 yang dilancarkan pada 

tahun 2012 menggariskan bahawa kejayaan sesuatu sistem pendidikan dinilai melalui 

tahap pembelajaran dan perkembangan murid semasa mereka melalui sistem tersebut. 

Pendidikan merupakan perkara utama yang mempengaruhi pembangunan diri dan 

mencorakkan masa depan seseorang individu. PPPM 2013-2025 yang mendukung 

hasrat Falsafah Pendidikan Kebangsaan (FPK) telah menggariskan enam elemen utama 

sebagai pembentukan asas aspirasi setiap murid iaitu pengetahuan, kemahiran berfikir, 

kemahiran memimpin, kemahiran dwibahasa, etika dan kerohanian serta identiti 

nasional.  

PPPM 2013-2025 yang dibangunkan telah membuka ruang kepada 

Kementerian Pendidikan Malaysia (KPM) untuk memperbaiki mutu sistem pendidikan 

yang dilaksanakan khususnya dalam menangani masalah penjurusan murid yang tidak 

berminat mengikuti bidang Sains. Dasar 60:40 yang diperkenalkan pada tahun 1967 

oleh Jawatankuasa Perancangan Pendidikan Tinggi merujuk kepada matlamat dan 

hasrat pihak KPM memastikan 60% murid sekolah menengah atas memberi tumpuan 

kepada bidang Sains dan 40% kepada bidang Sastera.  

Laporan Strategi Mencapai Dasar 60:40 melaporkan bahawa wujudnya 

kemerosotan bilangan yang membimbangkan bagi pelajar yang mengikuti aliran Sains 

di Institut Pengajian Tinggi (IPT). Mantan Menteri Pendidikan Malaysia Yang 

Berhormat Dr. Maszlee Malik menyatakan bahawa jumlah murid yang mengikuti aliran 

Sains di peringkat menengah atas semakin merosot saban tahun malah sehingga tahun 

2018, hanya 44% sahaja murid yang mengambil bidang Sains berbanding 49% pada 

tahun 2012 (KPM, 2019). 

Dasar 60:40 tersebut juga perlu dicapai bagi merealisasikan matlamat dasar 

Sains dan Teknologi negara iaitu memastikan pembangunan saintifik bagi menyokong 

dan membekalkan kadar pertumbuhan ekonomi yang tinggi, memacu pembangunan 

perindustrian secara menyeluruh, menyediakan asas bagi mewujudkan masyarakat 

yang maju dari segi Sains dan Teknologi, melahirkan lebih ramai pakar dan tenaga 

mahir dalam bidang penyelidikan dan industri demi pembangunan pelbagai sektor 

ekonomi dan peningkatan kualiti hidup masyarakat. Justeru itu, melalui pelaksanaan 

PPPM 2013-2025 yang kini sedang memasuki fasa gelombang ketiga (2021-2025), 

KPM perlu lebih giat berusaha bagi memastikan dasar 60:40 dapat dicapai. Salah satu 

inisiatif yang dilakukan adalah memberi penekanan kepada pengukuhan pendidikan 

yang mengintegrasikan empat bidang utama iaitu Sains, Teknologi, Kejuruteraan dan 

Matematik (STEM) (KPM, 2012). 

Mata pelajaran dalam bidang pendidikan STEM terdiri daripada Sains, 

Matematik, Fizik, Kimia, Biologi, Asas Sains Komputer dan Reka Bentuk dan 

Teknologi. Salah satu faktor yang menyumbang kepada kajian tentang kemerosoton 

bilangan murid mengikuti pendidikan STEM adalah berkait rapat dengan isu 

pengajaran dan pembelajaran seperti kurangnya pengetahuan terhadap konsep asas 

dalam kalangan murid, guru kurang diberi latihan profesional yang berterusan dan 

bahan bantu belajar yang terhad untuk mengintegrasikan pendidikan STEM dalam 

Pengajaran dan Pemudahcaraan (PdPc) secara bermakna (Adam & Halim, 2019).  

Inisiatif-inisiatif yang produktif dan pendekatan pembelajaran yang baharu 

perlu dilaksanakan ke arah memperkasa mata pelajaran STEM di negara ini. Maka 

dengan itu, kajian ini bertujuan membangunkan sebuah alat bantu belajar sebagai 

bahan atau kit pembelajaran Fizik dengan mengintegrasikan salah satu kemahiran 

konsep Fizik dan kemahiran proses sains dalam pendidikan STEM iaitu kemahiran 

dalam mengenal pasti dan menentukan hubungan serta menyatakan hubung kait 

antara dua pemboleh ubah bagi suatu persamaan linear Fizik. 

 

1.2 Latar Belakang Kajian 

Dokumen Standard Kurikulum dan Pentaksiran (DSKP) Fizik tingkatan empat dan 

tingkatan lima yang mula diperkenalkan pada tahun 2020 telah mengintegrasikan 

elemen pengetahuan, kemahiran dan nilai, serta menyepadukan secara eksplisit 

kemahiran abad ke-21 dan Kemahiran Berfikir Aras Tinggi (KBAT) dalam PdPc. 

Maka, ciri-ciri murid yang memiliki pengetahuan asas Matematik dan Sains yang 

kukuh merupakan tunjang utama bagi menjayakan pelaksanaan Kurikulum Standard 

Sekolah Menengah (KSSM) Fizik pada tahun 2020 (KPM, 2018). 

Pelaksanaan KSSM bagi pakej mata pelajaran elektif STEM iaitu Sains Tulen 

dan Matematik Tambahan mulai tahun 2020 adalah terdiri daripada mata pelajaran 

Fizik, Kimia, Biologi dan Matematik Tambahan (KPM, 2019). Walau bagaimanapun, 

Fizik merupakan antara mata pelajaran elektif Sains Tulen yang kurang diminati oleh 

sebahagian murid sekolah menengah atas. Sebilangan besar murid beranggapan bahawa 

mata pelajaran Fizik sukar untuk difahami dan dipelajari (Hanafi Jasman, 2004; Phang, 

Abu, Ali, & Salleh, 2014). 

Menurut Kenneth dan Patricia (2010), salah satu faktor murid menghadapi 

masalah dalam penyelesaian Fizik adalah disebabkan oleh kurangnya asas pengetahuan 

Fizik, kurang rangka kerja yang lebih sistematik, tidak memahami kebolehgunaan 

hubungan dalam Matematik dan Fizik serta perkaitan antara Matematik dan Fizik. 

Dapatan kajian ini selari dengan kajian yang dilakukan oleh Akiduntire (2012) yang 

menyatakan 80% responden bersetuju bahawa soalan Fizik adalah soalan yang rumit 

untuk diselesaikan. Ketidakupayaan murid untuk menyelesaikan masalah Fizik dengan 

tepat disebabkan konsep Fizik yang lemah telah memberi kesan kepada pencapaian 

prestasi yang rendah dalam kalangan mereka. 

Hal ini disebabkan oleh Fizik merupakan suatu bidang ilmu yang 

mengutamakan kaedah inkuiri dan penyelesaian masalah. Dalam proses inkuiri dan 

menyelesaikan masalah, kemahiran saintifik dan kemahiran berfikir digunakan. 

Kemahiran saintifik terdiri daripada kemahiran proses sains dan kemahiran manipulatif. 

Kemahiran proses sains adalah kemahiran yang diperlukan untuk mencari jawapan 

kepada sesuatu masalah atau membuat keputusan secara bersistem. Salah satu elemen 

yang terkandung di dalam kemahiran proses sains adalah mengawal pemboleh ubah 

(KPM, 2018). Mengawal pemboleh ubah dalam pembelajaran Fizik bermaksud murid 

harus mengenal pasti pemboleh ubah dimanipulasikan, pemboleh ubah bergerak balas 

dan pemboleh ubah yang dimalarkan. Dalam sesuatu penyiasatan, satu pemboleh ubah 

akan dimanipulasikan untuk memerhatikan hubungannya dengan pemboleh ubah yang 

bergerak balas, pada masa yang sama pemboleh ubah yang lain dimalarkan. Sebahagian 

daripada kandungan kurikulum pendidikan Fizik di Malaysia telah menekankan tentang 

konsep perhubungan antara dua pemboleh ubah bagi suatu persamaan Fizik. Namun, 

konsep perhubungan antara dua pemboleh ubah bagi suatu persamaan Fizik yang 

terkandung di dalam KSSM Fizik tingkatan empat dan tingkatan lima sebahagian 

besarnya adalah terdiri daripada persamaan-persamaan Fizik yang linear sahaja. 

Dengan mengambil beberapa contoh soalan Kertas 1, 2, dan 3 peperiksaan Sijil 

Pelajaran Malaysia (SPM) tahun 2018 bagi mata pelajaran Fizik (Jadual 1.1), dapat 

disimpulkan bahawa aspek pengetahuan yang terkandung di dalam mata pelajaran Fizik 

itu sendiri tidak pernah terpisah daripada menguji konsep Fizik murid tentang 

perhubungan antara dua pemboleh ubah bagi suatu persamaan linear Fizik. 

Jadual 1.1  
 
Contoh Soalan Kertas Fizik SPM 2018 yang Menguji Domain Kognitif Murid Tentang 
Perhubungan Antara Dua Pemboleh Ubah bagi Suatu Persamaan Linear Fizik 

Soalan Fizik SPM 2018 Kemahiran Proses Sains  
Soalan 21, Kertas 1 

 

 
Mengenal pasti hubungan antara 
dua pemboleh ubah. 
Penyelesaian: 
Melalui persamaan 𝑄 = mcθ, 
murid perlu mengenal pasti 
bahawa jisim, m dan muatan haba 
tentu, c bahan adalah saling 
berkadar songsang dengan 
peningkatan suhu bahan, θ. 
 

 
Soalan 5, Kertas 2 

 
 

 
 
Menyatakan hubung kait antara 
dua pemboleh ubah. 
Penyelesaian: 
(i) Murid perlu menyatakan 
hubung kait apabila tekanan air 
bertambah, maka jarak mengufuk 
pancutan air juga bertambah. 
(ii) Melalui persamaan P= ℎ𝜌𝑔 
murid perlu menyatakan hubungan 
bahawa tekanan air, P berkadar 
langsung dengan kedalaman air, h.  
 

Soalan 2, Kertas 3 

 

 
Menentukan hubungan antara dua 
pemboleh ubah. 
Penyelesaian: 
(i) Murid perlu mentafsir graf dan 
menentukan hubungan antara dua 
pemboleh ubah yang diwakili pada 
paksi-x dan paksi-y graf sama ada 
berkadar langsung atau berkadar 
songsang. 

Sarana pembelajaran yang baik seperti penyediaan alat bantu belajar atau kit 

pembelajaran dapat mendukung kegiatan pembelajaran yang efektif, berpusatkan 

murid, menyediakan pengalaman pembelajaran yang lebih konkrit dan berupaya 

mengembangkan kemahiran berkomunikasi antara murid. Ini kerana, kit pembelajaran 

merupakan bahan maujud atau model yang terdiri daripada beberapa komponen atau 

alat pembelajaran yang dirancang khusus untuk memudahkan penyampaian kandungan 

mata pelajaran oleh guru kepada murid (Kahfi et al., 2019). 

 

Mempunyai perkaitan yang signifikan tentang pentingnya alat bantu belajar 

atau kit pembelajaran digunakan dalam PdPc, maka kajian ini bertujuan 

membangunkan sebuah alat bantu belajar iaitu kit pembelajaran Fizik yang dapat 

mengintegrasikan salah satu kemahiran proses sains dalam pendidikan Fizik iaitu 

kemahiran dalam mengenal pasti dan menentukan hubungan serta menyatakan hubung 

kait antara dua pemboleh ubah bagi suatu persamaan linear Fizik. Secara ringkasnya, 

kit pembelajaran yang dibangunkan dalam kajian ini terdiri daripada sebuah papan 

putih bermagnetik sebagai komponen utama kit, sehelai manual penggunaan kit 

berukuran saiz A4 dan beberapa komponen lain iaitu 16 kepingan kad bermagnetik 

yang terdiri daripada pelbagai persamaan linear Fizik, 53 kepingan kad simbol Fizik 

tunggal, 20 kepingan kad bermagnetik yang mewakili dua set penjadualan data, 10 

kepingan kad bermagnetik koordinat simbol “x”dan dua keping kad bermagnetik 

masing-masing berbentuk garis lurus dan lengkung. 

1.3 Pernyataan Masalah 

Fizik merupakan salah satu bidang ilmu yang mengkaji tentang dua pemboleh ubah 

dalam suatu penyiasatan saintifik serta hubung kait antara keduanya. Mengkaji tentang 

dua pemboleh ubah adalah idea yang signifikan kerana ia merupakan satu daripada 

kandungan Fizik yang perlu dipelajari malah ia turut melibatkan kemahiran terhadap 

penyiasatan saintifik.  Selain itu juga, mengkaji tentang dua pemboleh ubah bagi suatu 

persamaan Fizik adalah amat penting kerana sebahagian besar tajuk yang terkandung 

di dalam kurikulum Fizik hari ini tidak terlepas daripada menguji domain kognitif 

murid tentang perhubungan antara dua pemboleh ubah. Malah, antara kemahiran proses 

sains yang perlu dikuasai oleh setiap murid adalah kemahiran membuat inferens, 

mendefinisi secara operasi, membuat hipotesis dan mengeksperimen. Kemahiran-

kemahiran seperti ini menuntut setiap murid menguasai tentang perhubungan antara 

dua pemboleh ubah bagi suatu persamaan Fizik (KPM, 2018). 

Namun, Laporan Kupasan Mutu Jawapan peperiksaan SPM bagi mata pelajaran 

Fizik Kertas 2 dan Kertas 3 telah menyatakan bahawa pengetahuan sebilangan calon 

yang mengambil mata pelajaran Fizik masih berada pada tahap yang rendah khususnya 

dalam menentukan dan mengenal pasti hubungan antara dua pemboleh ubah bagi suatu 

persamaan Fizik dan menyatakan hubung kait antara keduanya (Lembaga Peperiksaan 

Malaysia (LPM), 2013, 2014 & 2017). 

Untung (2019) telah menjalankan suatu kajian dalam kalangan pelajar universiti 

bagi mengukur persepi mereka berhubung mengapa Fizik dianggap sebagai mata 

pelajaran yang sukar. Dapatan kajian yang diperolehi menujukkan bahawa responden 

bersetuju bahawa faktor yang berkaitan dengan sifat Fizik telah menyumbang kepada 

mengapa Fizik adalah mata pelajaran yang sangat sukar. Dalam penyelidikannya itu, 

beliau mendapati bahawa Fizik kelihatan begitu sukar kerana Fizik memerlukan murid 

berkeupayaan untuk menggunakan algebra dan geometri. Salah satu pengetahuan 

algebra yang perlu dikuasai dalam Fizik adalah membuat perkaitan antara dua 

pemboleh ubah bagi suatu persamaan. Murid juga perlu berhadapan dengan perwakilan 

yang pelbagai dalam satu-satu masa seperti perwakilan graf, persamaan Matematik, 

rajah, eksperimen, formula dan sebagainya. Sebagai contoh, bagi menterjemahkan 

kefahaman tentang sesuatu konsep Fizik yang sedang dipelajari, murid kadang kala 

perlu mahir untuk menukar perwakilan Matematik kepada suatu bentuk penjelasan 

fizikal yang baharu. Dalam kajiannya juga, beliau mencadangkan agar pembuat dasar 

pendidikan atau guru perlu mereka bentuk suatu kurikulum Fizik yang ideal, 

menyediakan bahan pengajaran dan pembelajaran yang sesuai dan memilih kaedah 

pembelajaran yang efektif bagi mengatasi masalah murid dalam pembelajaran Fizik. 

Bertitik tolak daripada itu, penggunaan suatu kaedah yang berkesan perlu 

dilaksanakan dalam pengajaran dan pembelajaran Fizik bagi menyokong peningkatan 

terhadap kefahaman konsep Fizik murid dalam mempelajari tentang perhubungan 

antara dua pemboleh ubah bagi suatu persamaan Fizik. Tinjauan literatur mendapati 

bahawa penyelidikan pendidikan Fizik hari ini menyokong perwakilan pelbagai sebagai 

satu kaedah pengajaran dan pembelajaran Fizik yang berkesan untuk membantu murid 

memahami sesuatu konsep Fizik dengan lebih baik (David et al., 2017).  

Kajian yang dilakukan oleh Lucas dan Lewis (2019) dan Funda Savasci-

Acikalin (2019) menyatakan bahawa penggunaan perwakilan pelbagai adalah suatu 

bentuk bantuan atau bimbingan yang menggunakan perwakilan bagi membantu murid 

menyelesaikan masalah Fizik yang serupa. Alexandru Maries (2013) pula berpendapat 

bahawa perwakilan pelbagai dalam pengajaran dan pembelajaran Fizik merujuk kepada 

penggunaan suatu konsep fizikal dengan menggunakan kaedah yang berbeza. Contoh-

contoh perwakilan pelbagai adalah seperti lukisan, gambar rajah, gambar, graf, 

piktograf, penjelasan bertulis, jadual, penjelasan bahasa lisan dan bahasa bukan lisan 

serta ungkapan persamaan Matematik. 

Tambahan lagi, penyelidikan pendidikan Fizik kini telah membuktikan bahawa 

keperluan kritikal untuk guru menggunakan perwakilan pelbagai dalam amalan 

pengajaran mereka. Beberapa kajian penyelidikan pendidikan Fizik dari luar negara 

telah berjaya membuktikan bahawa penggunaan perwakilan pelbagai dalam PdPc 

adalah amat bermakna dan dapat meningkatkan kefahaman murid terhadap sesuatu 

konsep Fizik (Altan & Arslan, 2014; Cabello et al., 2019; Kohl & Finkelstein, 2008; 

Mantyla & Hamalainen, 2015; Vinitsky & Galili, 2014). 

Namun, dapatan daripada pembacaan terhadap tinjauan literatur, masih terdapat 

kurang guru yang menggunakan perwakilan pelbagai dalam pengajaran dan 

pembelajaran Fizik. Kajian yang dilakukan oleh David et al. (2017), mendapati bahawa 

masih terdapat sebilangan guru yang kurang berkemahiran menggunakan perwakilan 

dalam pengajaran malah sebilangan besar mereka pula hanya mahir menggunakan satu 

jenis perwakilan sahaja dalam satu-satu masa PdPc. 

Begitu juga dengan dapatan yang diperolehi daripada pembacaan terhadap 

kajian-kajian lepas menunjukkan bahawa kurangnya bahan atau kit pengajaran dan 

pembelajaran yang mengkaji tentang perhubungan antara dua pemboleh ubah bagi 

suatu persamaan linear Fizik yang mengintegrasikan penggunaan perwakilan pelbagai 

(Daranee et al., 2020; David et al., 2017). Justeru, kajian ini bertujuan membangunkan 

sebuah kit pembelajaran yang dapat mengintegrasikan penggunaan perwakilan pelbagai 

dalam membantu meningkatkan kefahaman konsep Fizik murid tentang perhubungan 

antara dua pemboleh ubah bagi suatu persamaan linear Fizik. Dengan cara demikian, 

guru dan murid yang menggunakan kit ini secara eksplisitnya dapat menggunakan 

perwakilan pelbagai pada sepanjang proses PdPc tersebut berlangsung.  

Kit yang diberi nama Mathematics-Physics Linear Equation Colour Table (M-

PECT) dalam kajian ini mengaplikasikan empat jenis perwakilan pelbagai iaitu: 

a) Perwakilan persamaan Matematik untuk mengenal pasti hubungan antara dua 

pemboleh ubah bagi suatu persamaan linear Fizik. 

b) Perwakilan lisan/teks untuk menyatakan hubung kait antara dua pemboleh ubah 

bagi suatu persamaan linear Fizik. 

c) Perwakilan jadual untuk menentukan hubungan antara dua pemboleh ubah bagi 

suatu persamaan linear Fizik. 

d) Perwakilan graf untuk menentukan hubungan antara dua pemboleh ubah bagi 

suatu persamaan linear Fizik. 

 

Justifikasi bagi keempat-empat jenis perwakilan ini dipilih dalam reka bentuk 

dan pembangunan kit adalah kerana perwakilan persamaan Matematik, lisan/teks, 

jadual dan graf merupakan bentuk-bentuk perwakilan yang paling kerap digunakan di 

dalam buku teks, buku amali, buku kerja murid dan sumber rujukan Fizik yang lain. 

Keempat-empat perwakilan tersebut juga kerap digunakan sebagai perwakilan dalam 

pentaksiran dan peperiksaan. Perwakilan persamaan Matematik, lisan/teks, jadual dan 

graf juga adalah perwakilan yang ideal dan praktikal bagi menterjemahkan tentang 

konsep perhubungan antara dua pemboleh ubah bagi suatu persamaan linear Fizik. 

1.4 Objektif Kajian 

Terdapat dua objektif bagi kajian ini iaitu: 

a) Membangunkan sebuah kit M-PECT yang boleh memudah cara pembelajaran 

tentang perhubungan antara dua pemboleh ubah bagi suatu persamaan linear 

Fizik dalam kalangan murid Fizik tingkatan empat. 

b) Menentukan kebolehgunaan kit M-PECT dari konstruk kebergunaan, mudah 

digunakan, mudah dipelajari dan kepuasan. 

 

1.5 Persoalan Kajian 

Terdapat dua persoalan bagi kajian ini iaitu: 

a) Adakah kit M-PECT mempunyai kesahan muka dan kesahan kandungan yang 

memuaskan? 

b) Adakah murid bersetuju bahawa kit M-PECT sesuai digunakan dari konstruk 

kebergunaan, mudah digunakan, mudah dipelajari dan kepuasan? 

1.6 Kerangka Kajian 

Rajah 1.1 merupakan kerangka kajian yang menjadi dasar kepada proses reka bentuk 

dan pembangunan kit M-PECT dalam kajian ini. 

Kajian ini menggunakan reka bentuk penyelidikan pembangunan dengan 

bersandarkan kepada model reka bentuk instruksional Analyze, Design, Develop, 

Implement and Evaluate (ADDIE). Terdapat lima fasa dalam model reka bentuk 

instruksional ADDIE iaitu fasa analisis (analyze), fasa reka bentuk (design), fasa 

pembangunan (develop), fasa pelaksanaan (impliment) dan fasa penilaian (evaluate).  

Merujuk kepada Rajah 1.1, pemboleh ubah bebas yang terlibat dalam kajian ini 

adalah pembangunan kit M-PECT manakala pemboleh ubah yang diukur pada akhir 

kajian adalah kesahan muka dan kesahan kandungan kit M-PECT serta kebolehgunaan 

kit M-PECT. Kesahan muka dan kesahan kandungan kit M-PECT telah dinilai oleh tiga 

orang pakar rujuk yang berbeza manakala kebolehgunaan kit M-PECT pula telah 

ditentu ukur dengan menggunakan borang soal selidik kebolehgunaan kit M-PECT ke 

atas 15 orang murid tingkatan empat yang mengambil mata pelajaran Fizik di sebuah 

Sekolah Menengah Kebangsaan (SMK) aliran perdana kategori luar bandar di dalam 

daerah Batang Padang, Perak. Selain itu, terdapat dua jenis teori pembelajaran yang 

disepadukan dalam reka bentuk penyelidikan pembangunan kit M-PECT ini iaitu teori 

pembelajaran konstruktivisme dan teori pembelajaran kecerdasan pelbagai. 

 

 



14 

 

 

Petunjuk 

- - - - - - - - - - Teori-teori Pembelajaran  

 Pemboleh Ubah Yang Diukur Pada Akhir Kajian 

Rajah 1.1. Kerangka Kajian 

 

1.7 Definisi Operasional 

Terdapat tiga definisi operasional bagi kajian ini iaitu kesahan muka kit, kesahan 

kandungan kit dan kebolehgunaan kit. 

1.7.1 Kesahan Muka Kit 

Menurut Noraini (2013), kesahan muka merupakan suatu anggaran sama ada sesuatu 

ujian kelihatan mengukur kriteria yang ingin diukur. Dalam skop kajian ini, ujian 

merujuk kepada penilaian ke atas kesahan muka kit M-PECT oleh pakar-pakar rujuk 

Model ADDIE (Rossett, 1987) 
 Analisis Reka 

Bentuk 
Pembangunan Pelaksanaan Penilaian  

 
 

Pembangunan 
Kit M-PECT 

 

- - - - - - - - - - - - - - - - - - - - - - - - - -  

 
Teori Konstruktivisme  Teori Kecerdasan Pelbagai 

  

Kesahan Muka dan 
Kesahan Kandungan Kit 

 Kebolehgunaan Kit 

yang dilantik.  Penilaian kesahan muka kit M-PECT diuji dengan menggunakan borang 

penilaian kesahan muka kit M-PECT yang terdiri daripada enam item. Ujian atau 

penilaian yang dilakukan ditentukan dengan pernyataan sama ada bersetuju atau tidak 

bersetuju pada setiap item yang dikemukakan. Kesahan muka kit M-PECT adalah 

merujuk kepada sejauh mana kit M-PECT yang dibangunkan dapat memenuhi kriteria 

yang ingin diukur iaitu: 

a) Bahasa yang digunakan mudah difahami. 

b) Bebas daripada kesalahan ejaan. 

c) Saiz tulisan adalah mudah dibaca. 

d) Reka bentuk saiz kit adalah sesuai. 

e) Warna yang digunakan adalah menarik.  

f) Format yang digunakan sesuai dengan kemahiran yang diukur. 

 

1.7.2 Kesahan Kandungan Kit 

Menurut Mohd Majid Konting (2004), kesahan kandungan merujuk kepada sejauh 

mana pengukuran dapat dibuat mewakili aspek kandungan yang diukur. Dalam skop 

kajian ini, kesahan kandungan merujuk kepada pengukuran terhadap sejauh mana aspek 

kandungan kit pembelajaran M-PECT dapat meningkatkan kefahaman konsep Fizik 

murid tingkatan empat tentang perhubungan antara dua pemboleh ubah bagi suatu 

persamaan linear Fizik iaitu: 

a) Mengenal pasti hubungan antara dua pemboleh ubah bagi suatu persamaan 

linear Fizik melalui penggunaan perwakilan persamaan Matematik. 

b) Menyatakan hubung kait antara dua pemboleh ubah bagi suatu persamaan linear 

Fizik melalui penggunaan perwakilan lisan/teks. 

c) Menentukan hubungan antara dua pemboleh ubah bagi suatu persamaan linear 

Fizik melalui penggunaan perwakilan jadual dan perwakilan graf. 

 

1.7.3 Kebolehgunaan Kit 

Nielsen (2012) mendefinisikan kebolehgunaan adalah atribut kualiti yang menilai 

tentang kemudahan antara muka pengguna terhadap sesuatu produk yang digunakan 

dan juga merujuk kepada kaedah untuk meningkatkan kemudahan penggunaan semasa 

proses reka bentuk. Terjemahan kebolehgunaan oleh Organisasi Standard 

Antarabangsa pula mentakrifkan ianya sebagai had ukuran sesuatu produk yang 

membolehkan pengguna untuk menggunakannya bagi mencapai matlamat tertentu 

secara berkesan, cekap dan mencapai kepuasan. 

Dalam kajian ini, kebolehgunaan kit merujuk kepada empat konstruk 

kebolehgunaan iaitu kebergunaan, mudah digunakan, mudah dipelajari dan kepuasan. 

Persepsi terhadap kebolehgunaan kit dapat diukur melalui dapatan data yang telah 

dianalisis daripada kajian lapangan sebenar. Instrumen yang digunakan dalam kajian 

lapangan sebenar adalah soal selidik kebolehgunaan kit M-PECT yang telah diadaptasi 

dan diubah suai daripada instrumen asal borang soal selidik Usefulness, Satisfaction 

and Ease of Use (USE) questionnaire (Lund, 2001). 

1.8 Skop Kajian 

Kajian ini bertujuan meningkatkan kefahaman konsep Fizik murid tingkatan empat 

tentang konsep perhubungan antara dua pemboleh ubah bagi suatu persamaan linear 

Fizik. Maka dengan itu, kajian ini tertumpu kepada kandungan silibus bagi mata 

pelajaran Fizik tingkatan empat dan hanya melibatkan persamaan-persamaan Fizik 

yang linear sahaja. Jadual 1.2 menunjukkan senarai persamaan linear Fizik yang terlibat 

dalam penyelidikan pembangunan kit M-PECT mengikut standard kandungan DSKP 

KSSM Fizik tingkatan empat. 

Jadual 1.2  
 
Persamaan Linear Fizik yang Terlibat Dalam Kajian Pembangunan Kit M-PECT 
Mengikut Standard Kandungan DSKP KSSM Fizik Tingkatan Empat 

Bil. Persamaan Linear Fizik Standard Kandungan  
1 p = mv 2.5 
2 

𝑎 =
𝐹

𝑚
 2.6 

3 F = mg 3.1 
4 

𝑡 =
𝑚𝑐(𝛥𝜃)

𝑃
 

4.2 

5 Q = mcΔθ 4.2 
6 

𝑡 =
𝑚𝑙

𝑃
 4.3 

7 Q = mƖ 4.3 
8 

𝑃 =
𝑘

𝑉
 4.4 

9 V = kT 4.4 
10 P = kT 4.4 
11 v = fλ 5.1 
12 

𝑥 =
𝐷𝜆

𝑎
 5.6 

13 𝑣 =
𝑐

𝜂
 6.1 

14 
ℎ =

𝐻

𝜂
 6.1 

15 v = mu 6.3 
16 hi = mho 6.3 

1.9 Limitasi Kajian 

Hasil akhir kajian ini adalah untuk mengukur kebolehgunaan kit M-PECT dalam 

kalangan murid Fizik tingkatan empat. Maka, hasil akhir kajian ini tidak dapat 

digeneralisasikan kepada semua populasi kerana jumlah sampel yang terlibat dalam 

kajian adalah kecil iaitu hanya 15 orang responden daripada keseluruhan populasi 

murid tingkatan empat yang mengambil mata pelajaran Fizik di 13 buah SMK di dalam 

daerah Batang Padang, Perak. 

Bilangan sampel kajian yang berskala kecil ini adalah disebabkan oleh 

pentadbiran kajian lapangan sebenar terpaksa dilaksanakan secara dalam talian akibat 

pandemik Covid-19 yang sedang melanda negara pada ketika ini. Kesannya, sesi 

pengajaran dan pembelajaran secara bersemuka bagi semua murid dan pelajar di 

pelbagai peringkat institusi pendidikan di seluruh negara telah ditangguhkan dan harus 

dilaksanakan dalam mod Pengajaran dan Pembelajaran di Rumah (PdPR). Pada tahun 

sepanjang tahun 2021, pemakluman oleh KPM tentang pelaksanaan PdPR bagi 

peringkat pendidikan sekolah menengah adalah bermula pada 2 Januari hingga 4 April 

(Kumpulan A) dan 5 April (Kumpulan B) 2021, 11 Mei hingga 29 Ogos (Kumpulan A) 

dan 30 Ogos (Kumpulan B) 2021 dan 1 September 2021 hingga tamat Perintah Kawalan 

Pergerakan Fasa 4.0. Rentetan daripada itu, pengkaji telah mengambil langkah inisiatif 

melaksanakan kajian lapangan sebenar secara dalam talian. Justeru, pengalaman dan 

aktiviti pembelajaran dengan menggunakan kit M-PECT yang pada asasnya 

dibangunkan sebagai pembelajaran bersemuka telah diterjemahkan ke dalam bentuk 

simulasi video. Pentadbiran kutipan data bagi kajian lapangan sebenar juga telah 

dilaksanakan secara dalam talian dengan menggunakan medium google form. 

Di samping itu, dapatan data yang diperolehi bagi kajian ini adalah berdasarkan 

kepada kejujuran jawapan responden ketika menjawab borang soal selidik 

kebolehgunaan kit M-PECT. Respon jawapan bagi setiap item yang diberikan oleh 

responden juga berkemungkinan turut dipengaruhi oleh faktor-faktor luaran yang tidak 

dapat dikawal oleh pengkaji seperti kesediaan dan kerelaan responden dalam menjawab 

soal selidik, sikap dan motivasi, kemudahan peranti dan akses internet di rumah, 

ketidakfahaman responden dalam memahami dengan jelas setiap item soal selidik yang 

dikemukakan dan sebagainya. 

1.10 Signifikan Kajian 

Setiap kajian yang dilakukan pasti mempunyai kepentingan umum dan kepentingan 

khusus sama ada kepada individu atau kepada pihak-pihak yang tertentu. Kepentingan 

utama penyelidikan ini kepada murid, guru dan KPM dapat dijelaskan seperti berikut:  

1.10.1 Murid 

Fokus kajian ini bertujuan untuk meningkatkan kefahaman konsep Fizik murid 

tingkatan empat dalam mengenal pasti dan menentukan hubungan serta menyatakan 

hubung kait antara dua pemboleh ubah bagi suatu persamaan linear Fizik melalui 

pengalaman pembelajaran dengan menggunakan kit M-PECT yang mempunyai 

kesahan yang baik. 

1.10.2 Guru 

Kepentingan yang diperolehi daripada kajian ini diharap dapat menjadi pemangkin 

terhadap penjanaan idea, kreativiti dan inovasi buat para guru dalam usaha untuk 

membangunkan kit pembelajaran yang bermakna, berguna dan dapat mengintegrasikan 

penggunaan perwakilan pelbagai dalam PdPc. Hal ini selari dengan hasrat KPM yang 

mahukan guru-guru mengintegrasi elemen kreativiti dan inovasi dalam PdPc (KPM, 

2018). 

1.10.3 Kementerian Pendidikan Malaysia 

Dapatan yang diperolehi melalui persepsi pengguna iaitu murid Fizik tingkatan empat 

terhadap kebolehgunaan kit M-PECT, membolehkan kit M-PECT ini berupaya untuk 

direplikasi dan seterusnya diaplikasikan penggunaannya ke dalam mata pelajaran lain 

seperti Kimia, Biologi, Matematik Tambahan, Matematik Moden, Sains Tambahan, 

Lukisan Kejuruteraan, Sains Komputer, Asas Kejuruteraan, Reka Cipta, Ekonomi Asas 

dan pelbagai mata pelajaran lain yang saling mempunyai perkaitan tentang konsep 

perhubungan antara dua pemboleh ubah bagi suatu persamaan. 

1.11 Rumusan 

Fizik merupakan salah satu mata pelajaran elektif STEM yang mengkaji tentang 

perhubungan antara dua pemboleh ubah bagi suatu penyiasatan saintifik. Bagi 

menguasai konsep Fizik dengan baik, setiap murid perlu mempunyai pengetahuan dan 

kefahaman yang baik tentang perhubungan antara dua pemboleh ubah bagi suatu 

persamaan Fizik. Bab ini juga membincangkan bahawa terdapat banyak penyelidikan 

pendidikan Fizik luar negara yang telah berjaya membuktikan bahawa penggunaan 

perwakilan pelbagai dalam PdPc berupaya meningkatkan kefahaman konsep Fizik 

murid dengan baik. Oleh itu, kit M-PECT yang dibangunkan dalam kajian ini yang 

telah disepadukan dengan penggunaan perwakilan pelbagai seperti perwakilan 

persamaan Matematik, lisan/teks, jadual dan graf diharap dapat membantu 

meningkatkan kefahaman konsep Fizik murid dalam mengenal pasti dan menentukan 

hubungan serta menyatakan hubung kait antara dua pemboleh ubah bagi suatu 

persamaan linear Fizik. 

